
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Маркова камня

	МАРКОГИЙН ЦОХИО

	Хуучин эзэн Турчаннновынхны төрөлд Петро, Марко гэдэг хоёр нэр ээлжилдэг байжээ. Эцэг нь Петро Маркыч гэдэг бол хүү нь Марко Петрович гэх жишээтэй. Тагилын Демидовынханд бас л Акинтий, Никита хоёр ээлжилнэ. Үзтэл сэтгэлд нь таалагдсан хэрэг биз, ингэж л заншсан ажээ. Одоо ч нэг жаал хүүг нь Марко гэж дуудах юм. Петро ч бай, Марко ч бай эзнээс л хойш ажилчин хүнд ялгаагүй билээ. Тэдний нэр усыг нягтлах гэж би ингэж ярьж байгаа хэрэг биш шүү. 

	Манай эндхийн заводын нутгийн төв дунд Маркогийн цохио нэртэй нэгэн уул бий. Турчаниновынхан тэр ууланд ан гөрөө хийх дуртай байж дээ. Тэгээд л тэдний нэрээр Маркогийн цохио гэж нэрлэж дээ гэж заводын зарим ажилчин боддог байх. Ингэж бодож ярьдаг буруу юм. Эргэн тойрондоо намагтай, ийм бөглүү газар Турчаниновынхны нэг нь ч ирж үзээгүй байж болох билээ. Эзэд ийм газар тэнэж явах улс биш, дороосоо жиндвэл өвчин хүрэх эмзэгхэн биетэй хүмүүс дээ. Хавь ойртоо зөөлөн чулуунаас өөр шалих юмгүй газар. 

	Тэр уулыг өөр хүний нэрээр Маркогийн цохио гэж нэрлэсэн нь нууц биш юм. Болсон тэрхүү явдлыг талийгаач өвгөн аав минь надад ярьсан билээ. Тэгэхэд өвгөн аав минь жаалхан хүүхэд байжээ. Тэрхүү явдлаас хойш лав л зуун жил өнгөрсөн бүлгээ. 

	Тэр үед эндхийн нэгэн заводын эзэн Колтовская гэгч хүүхэн байжээ. Эзэн авгай Турчаниновынхны нэгний нь охин бөгөөд нас биед хүрч, генерал ч гэл үү цэргийн даргатай сууж Колтовская гэдэг овогтой болсон ажээ. Хожим нь бэлэвсэрсэн юм уу, эсвэл эр нөхрөөсөө салсан ч юм уу, яагаад Сысертэд ирж суусан учрыг би мэдэхгүй. Нэг ч эзэн авгайг манай нутагт ингэж үе улиран ярьдаггүй байсныг би мэднэ. Колтовчиха эзнийг дурсан ярьж байгааг бодоход ямар нэгэн мөр үлдээсэн авгай биз. Жаалхан завхайрсан охид, залуу хүүхнүүдийг «Колтовчихагийн хойноос орох нь» гэж ярьдаг байсан юм. 

	Колтовчиха эрчүүлд хорхойтой нь гайхмаар хүүхэн байжээ. Эзэд ноёдын л явдал хойно Колтовчихыг тойрч эргэлдсэн ноёдын хөвгүүд бишгүй л байгаа биз. Гэтэл тэд нь цөөдсөн юм шиг Колтовчиха хүүхэн бие сайтай, царайлаг бол ажилчин биднээс сэжиглэж жигшдэггүй байв. Эзэн авгай хуучин хөтчөө сольж гэнэ ээ гэсэн яриа Сысертээс байн байн дуулдах болжээ. Хөтчөө юунд сольсны учрыг хүн бүр мэддэг байлаа. Ажилчин бидэнд мэдэл байх биш дээ, уурхайд хөөж оруулж байгаа юм биш байна, яая гэх вэ дээ гэж хөхрөлдөх боловч уурхайд ажил хийж зүдрэхээс долоон дор гэж хэн ч боддоггүй байжээ. 

	Колтовская эзэн нэгэн баярын үеэр хээрийн заводод ирсэн билээ. Хаврын баяраар бид их л хөгжилдөн зугаалдаг байсан юм. Өглөөний мөргөл үйлдээд ажилчид хуучин далангийн дэргэдэх жижиг толгой дээр цугларлаа. Хүүхдүүд барилдаж дуусахаар томчуул бидний ээлж болно. Бяр чадлаа сорихоос өөр бидэнд гайхуулах юм юу байх билээ. Эзэд ч таалж, сайн бөхчүүлд шан хишгээ хүртээж, элдвээр хөөргөж магтана. 

	Зэсийн уурхайн ажилчид чөргөр туранхай ч гэсэн хөл сайтай, гартаа бяртай хүмүүс байдаг. Заводын ажилчид ч хүчтэн олонтой, уурхайнханд дийлдэж муугаа үзүүлье гэж үл хүснэ. 

	Ширэм давтах цехийн ажилчид онцгой бяртай улс байдаг. Хүнд хүчир, ажилд няцарч ивэрхий болсон нэгтэй нь ч эгнэх аргагүй билээ. 

	Тэр үед ширэм давтах цехэд Марко гэдэг туслах мастер байжээ. Овог нь Чипуштанов бил үү дээ. Эргэцэг гэдэг хочтой залуу байсан юм даг. Аяа, мөн ч сайхан залуу байж билээ. Өндөр нуруутай, цэвэрхэн, гүжир тэнхэлтэй, шалмаг эр сэн. Нас бага хэр нь хэдэн жил дараалан барилдаад түрүүллээ. Хэн ч түүнтэй барилдаад дийлдэггүй байв. 

	Уурхайнхан, заводын ажилчдад дийлдээд их л гомдолтой байдаг ажээ. Тэд тэр хаврын баяраар бөхөө сонгож Онисимоо гаргаж барилдууллаа. Онисим үзэмж муутай хүн байв. Нас хижээлдүү бөгөөд хэнхдэг цээж өвдөөд гэж үргэлж үглэж явдаг хүн байжээ. Дохийсон өндөр, бас бөгтгөр нуруутай, хормойгоо хүрэх дөхсөн хавчуур мэт хоёр гараа савчин, хол хол алхаж явахыг нь харахад аймаар билээ. Хорин таван жил уурхайд ажиллахдаа нэг ч удаа эндэж явсангүй. Ойрын үед Онисим хэнтэй ч барилдсангүй, барилдъя ч гэж санадаггүй явжээ. Гэтэл энэ удаа барилдуулах болжээ. Шилдэг сайн бөхчүүлтэй хамт Онисим гарч ирж, заводын бөхчүүлийг түүдэг шиг цацалж орхив. 

	Маркогийн гарах ээлж боллоо. 

	— Онисимыг барилдуулахгүй! Тэр хоёр хөлтэй адгуусыг чинь хэн ч дийлэхгүй. Бөхөд тоолж яаж болох вэ дээ! гэж заводын ажилчид хашхиралдав. 

	— Түлэнхий тавхайтнууд хулчийлаа. Та нар чинь ийм бөхтэй улс уу? гэж уурхайнхан хариу хашхирлаа. 

	Нэг үгээр хэлэхэд, хэрүүл маргаан болжээ. 

	— Маркушко минь, гараад ир. Чиний бяр чадлыг үзмээр санагдах юм гэж Онисим хэлжээ. 

	— За яах вэ. Онисим ах минь барилдъя даа. Таныг гуйгаагүй бол ч би гарч барилдахгүй байсан гэж Марко хэлэв. 

	Тэгээд Марко барилдахаар гарсан юм. Манай бөхчүүл нэг нэгийнхээ хурууны ясыг шархиртал, хоёр хөлийг солбитол барилддаг заншилтай билээ. Гэвч хар муйхраар ноцолддоггүй юм. Марко Онисимыг бодвол сулавтар боловч түүнийг дийлсэн билээ. Гурвантаа хүч сориход Марко зөвхөн ганц удаа Онисимын дор орж хоёр удаа хаяж билээ. Идрийн цог золбоо бадарсан Марко шиг залуутай нас өтөлсөн хүн яаж эгнэх вэ дээ! Заводынхон баяр хөөр болж байхад уурхайнхан:

	— Мадаг гарлаа! Дахиж барилдуулна гэж шуугьсан боловч зодоон цохион болоогүй өнгөрсөн билээ. Онисим өөрөө ажилчдыг тайтгаруулж:

	— Дэмий шуугилдахын хэрэг юу вэ. Үнэндээ би дийлдлээ. Марко ямар ч мадаг гаргаагүй. Би дахиж барилдахгүй. Бяр чадлыг нь үзлээ, болох нь энэ. Ийм юмаар зугаа хийдэг нас минь биш гэж Онисим хэлсэн юм. 

	Ийнхүү бас л Марко түрүүлсэн билээ. Бөхчүүлд бүс, малгай бэлэглэж, Марко, Онисим хоёрыг тэрлэгээр шагнажээ. 

	Бөхчүүл барилдаж дуусаад Марког дагуулан дарсны мухлаг руу явлаа. Марко нас залуу, архинд дургүй учир охид хүүхнүүдийн тойрон бүжиглэхийг сонирхож, хамт дуулж бүжиглэе гэж бодож байсан ажээ. Гэтэл барилдаж, түрүүлээд, нөхдийнхөө үгнээс яаж зөрөх вэ дээ, хүндлэх ёстой. Марко, тэдэнтэй дарсны мухлаг руу явахдаа:

	— Татьяна, чи хүлээж байгаарай. Одоохон эргээд ирнэ гэж хүүхэндээ хэллээ. Гэрлээд дөнгөж жилийн нүүр үзэж байсан ажээ. Эелдэг ааштай хөгжилтэй охинтой суусан юм. Тэр хоёр бие биеийг бүхний нүдэнд ил энхрийлдэг учир охид, залуу хүүхнүүд атаархдаг байсан билээ. 

	Бөхчүүлийг дарсны мухлаг хүрээгүй явтал эзэн авгайн зарц жаал хүү гүйцэж ирээд, 

	—  Марко, чамайг эзэн дуудаж байна гэв. 

	Колтовчиха авгай сүйх тэргэн дотроосоо бөх барилдахыг харжээ. Сысертээс эзэн авгайтай хамт ирсэн ноёдын хөвгүүд заводын захирагч, дарга нар бүгд тэнд цугларсан байлаа. Ингээд л Марко бөхчүүлтэй аяга дарс балгаж чадсангүй. Марког дэргэдээ ирэхэд эзэн авгай мөнгөн рубль авч өгөөд:

	— Сайн эр, чи үүнийг ав хө. Би чамайг өөрийн гараас шагнаж байна гэв. 

	Хариу талархал яаж илэрхийлэхийг Марко андахгүй тул эзэн авгайд сөгдөж:

	— Эзэгтэйд туйлаас баярлалаа. Хичээж зүтгэе гэж хэлэв. 

	Эзэн авгай бүсгүй хүний ичимтгий занг умартаж, Марког шунаг ширтэж байхыг хүн бүр ажиглаж байлаа. Гагцхүү Марко түүнийг анзаарсангүй, эргээд явах гэж бодсоныг эзэн авгай мэдчихээд:

	— Наашаа ойртоод ир. Надад гараа үзүүл гэв. 

	Марко эзэн авгайн дэргэд очиж гарынхаа алгыг дээш нь харуулаад үзүүлэв. 

	Эзэн авгай инээд алдан:

	— Сугалдаргал! Ханцуйгаа шамла гэж тушаалаа. 

	Ханцуй шамлангуут эзэн авгай гарыг нь шүүрч аваад адуу мал үзэж байгаа мэт барилж гарав. Ноёдын хөвгүүд ч харь хэлээр шулганалдан Марко руу ойртож очлоо. Тэмтчиж барилж үзэх нь Маркод эвгүй санагдавч тэгэх л ёстой юм гэсэн шиг гомдож байгаагаа мэдэгдсэнгүй. Энгэр заамныхаа товчийг тайлж хэнхдэг цээж, мөрөө харуул гэж эзэн авгай тушаав. Марко царай нь улайж, дургүй нь хүрч зогсовч эзний шаардсан бүгдийг хийж байлаа. Колтовчиха, залуугийн нүцгэн цээжийг тэвэрч зөөлөн алгадаад, ноёдын хөвгүүдтэй шивнэх бөгөөд юу ярьж байгаа нь үл ойлгогдоно. Маркод нэр өгч байгаа мэт нэг үг хэлэх сонстов. Ойр хавьд нь байсан заводын ажилчдын эмс хүүхнүүд жиг жуг шивнэлдэж:

	— Эзэн авгай чиний эр нөхрийг амрагаа болгохоор сонгож аваад, нэр өгч байна гэж Татьяанаг дооглов. 

	Юмны учир мэдэхгүй залуу бүсгүй Татьяна:

	— Ээ, хүүхнүүд минь, энэ чинь юу болж байгаа нь энэ вэ? гээд л үхсэн хүний хойноос уй гашуу тавих лугаа адил эхэр татан уйлж гарав. 

	Бүсгүй хүн эхэр татан уйлахыг сонсоод Марког эргэж харахад Татьяана нь уйлж байлаа. 

	Эзэн авгай Татьяанаг олж харуут, 

	— Хэн ульж эхлэв? гэж захирагчаас асуув. 

	— Маркогийн эхнэр л байна гэж цаадах нь хариулав. 

	— Нааш нь аваад ир гэж эзэн авгай тушаажээ. 

	Татьяанаг авчирсанд, эзэн авгай:

	— Чи юундаа уйлав? гэж асуулаа. 

	Учир мэдэхгүй Татьяна:

	— Марког чинь адуу маллуулахаар авах гэнэ гэж хүүхнүүд хэллээ гэв. 

	Эзэн авгай сонсоод инээмсэглэж:

	— Хүүхнүүд зөв юм санаанд орууллаа. Нас залуу, хүдэр чийрэг адуучин хүн үнэндээ хэрэгтэй байгаа юм. Марког чинь ер нь авах юм байна гэжээ. 

	Би л эзэн авгайд санаа авхуулчихлаа гэж Татьяна бодоод эзний хөлд сөхрөн унаж:

	— Эзэнтэн минь энэрч өршөө. Марког минь битгий аваач. Бид хоёр нийлээд жил ч болж чадаагүй байна. Энэ минь адуу маллаж чадахгүй шүү гэж гуйжээ. 

	— Цаадах чинь чамайг ч дийлдэггүй юм байна. Эзнийхээ дэргэд илүү юм донгосож байгаагаа хар. Хэн хэний чинь зааж сургамжилбал таарах хоёр байна гэж хэлээд захирагчид хандаж, — Чи энэ хүүхнийг надад зарц болгож өг. Маргааш өглөө ирүүлсэн байгаарай гэж тушаав. Устиньюшка минь чамайг хатаагаад өгнө өө гайгүй. Хацар нь цулцайгаад бүр жаргаж байгаа хүүхэн юм гэж хэлээд, —  Залуу чи яагаад хүүхнээ засаж залж байдаггүй хүн бэ? гэж Маркогоос асуулаа. 

	Маркогийн уур нь хүрч дэлбэрэх шахаж, царай нь нэг үе час улайж, нэг үе зэвхий цайж байв. Эзэн авгай нүцгэн биеийг нь барилж үзэхэд Марко цугларсан олноос ичиж зовжээ. Хажуугаар нь Татьяна бас тэнэгэрч хөгөө чирснийг яана. Марко ойр хавийнхныгаа хэмх цохичих гэж байгаа мэт харагдлаа. Марко Татьянаг чихийг нь дайруулаад алгадаж орхиход цаадах нь үсрээд явчихжээ. 

	Татьяанаг дооглож ийм яриа үүсгэсэн хүүхнүүд:

	— Ээ, та минь алчихлаа! Алчихлаа шүү! гэж илээ халаг алдав. Үнэхээр Татьяны царай зэвхий дааж, нүд нь аниатай, амьсгаагүй хэвтэв. 

	— Юун ч наалинхай зантай юм бэ дээ. Чи хүүхнээ эрхлүүлж бүр толгой дээрээ гаргажээ. Гар хүрч болохгүй яасан юм бэ гэж эзэн авгай Маркод хэлэв. 

	Марко, энэ үгийг сонсоод тэсэж чадсангүй Колтовчихаг үсдэж аваад тархиар нь газар мөргүүлж, нүүр лүү нь өшигчив. 

	Тэгээд үймээн шуугиан дэгдэхэд ноёдын хөвгүүд Марко руу дайрч, цагдаа сэлмээ сугалжээ. 

	— Түүнийг амьдаар нь бариад ав! Амьдаар нь барь! гэж эзэн авгай чарлаж хэвтлээ. 

	Цаадуулд нь тийм бяртай хүнийг амьдаар нь барих хүч хаанаас байх билээ. Зарим нь алуурчдыг дуудахаар явж, зарим нь хүн цуглуулахаар архины мухлаг руу гүйжээ. Алуурчдыг архины мухлагаас гүйж гарч ирэхэд, ажилчид тосоод гүйв. 

	Онисим гурван алд сургааг суга татаж бариад:

	— Маркушад гар хүрсэн хүнийг хэмх цохино шүү! гэж хэлээд ажилчдын түрүүнд урт модоор даллаж, амьсгаадан гүйж явлаа. Осолтой юм болж мэднэ гэж бодоод ноёдын хөвгүүд зугтаахаар шийджээ. Нэг нь Онисимыг бууджээ. Тэр нохой яг амин газрыг нь онож буудсаныг яана гээ! Онисим түрүүлгээ газар харуулдаж унаад, дахиж өндийгөөгүй билээ. Насаараа уурхайн ажилд зүтгээд эндээгүй тийм гүжир эр ганцхан жижиг үрлээс амиа алджээ. 

	Онисимын алагдахыг хараад ажилчид тэр эзний хойноос уулгалан дайрч хөөхөд эзэн морь унаад Сысертийн замаар зугтаагаад алга болжээ. Эзэн авгай ноёдын хөвгүүдийн хамт Сысерть рүү довтолгон одов. Захирагч, заводын дарга нар зүг зүг тийш зугтаажээ. Алуурчид л ажилчдад баригдаж, зодуулж нүдүүлж үйлээ эдэлсэн билээ. Ажилчид, тэдний хоёрыг нь зодож алаад бусдыг нь эрэмдэглэж орхисон юм. 

	Дарга нарыг долигонож гар хөлийнх нь үзүүр болж явдагт ажилчид тэдэнд дургүй билээ. Ташуурдаж тамлаж байсны нь хариуд ажилчид тэднийг ингэж зодож нүдсэн ажээ. 

	Хэдхэн хоногийн дараа дарга нар хотоос цэрэг хөөж авчраад шүүх мөрдөх ажил эхэлжээ. Тэд юуны өмнө Марко Эргэцгийг олох гэж хайв. Эзэн авгай ч ирж, Марко хаана байгааг зааж өг гэж ажилчдыг айлган сүрдүүлж, аргадаж гуйж элдвээр оролдоод яаж ч чадаагүй билээ. 

	— Бид яаж мэдэх вэ? Татьяанагаа аваад нэг тийшээ явсан байх гэж ажилчид бүгдээр ам нэг хариулжээ. 

	Ийнхүү тэд Маркогийн хаана байгааг ч мэдэж авч чадалгүй буцсан юм. 

	Дарга нар хавьтсан бүгдийг зодож жанчаад Марко, Татьяна хоёрыг оргосонд тооцож, хаа нэг газар баригдаж юу магад билээ гэж тал бүр тийшээ бичиг цаас илгээжээ. Гэтэл Марко нутагтаа л байж. Ойн манаач нар тэр хоёрын хаана байгааг мэдсэн боловч ажилчдаас айгаад зааж өгч чадсангүй. 

	— Та хоёрыг хоморголон барих гэж байна, болгоомжтой байгаарай гэж ойн манаач нар Маркод хэл хүргэдэг байжээ. Марко Татьяна хоёр өөр газар нуугдаж байж хоморго өнгөрмөгц гэртээ буцаж ирдэг байсан ажээ. Марко, булгийн дэргэд хажуу газар хадлангийнхны урц шиг жижиг байшин барьж хоргодсон юм байж. 

	Марко тэнд бүтэн гурван жил бүгжээ. Колтовчиха авгайг л барьж зодох юм сан гэж боддог байжээ. Колтовчиха яадгаа алдсан тэнэг амьтан биш тул тэр нэгэн явдлаас хойш гэрээс гарахыг больжээ. Хааяа хот орохдоо аян дайнд мордож байгаа мэт өдий төдий хүн дагуулж явдаг болов. Урьдын адил нуур цөөрөм, ой модоор зугаалдгаа ч больжээ. Марко хаа нэг газар отож байгаа гэдгийг эзэн авгай андахгүй мэддэг байсан ажээ. 

	Колтовчиха эзэн:

	— Та нар ойд оргодол орогнуулаад надад хэлдэггүй үнэнч биш зарц байна гэж хүн бүрийг зэмлэнэ. Марко Эргэцэг хаана байна вэ? Хэн түүнийг хооллож ундалж байдаг вэ? гэж эзэн авгайг асуухад, хүн бүр чадахын хэрээр аргалж нуугаад хэлдэггүй байлаа. Мэдэхийн хувьд олон хүн мэддэг байж. 

	Хожим нь Марко Татьяна хоёр хол нутаг зорьсон билээ. Хүүхэдтэй болсон гэж ярьцгаадаг юм. Нялх хүүхэдтэй айл яаж ойд ганц гэрээр байж чадах вэ дээ. Төвөг чирэгдэл ихтэй нь мэдээж хэрэг. Тэд Сибирийн чөлөөт нутагт очжээ. 

	Колтовчиха авгайд үүнийг хэлэхэд итгэдэггүй байжээ. 

	— Та нар намайг хуурч ой руу явуулж юугаа хийнэ вэ! гэж хэлдэг байжээ. 

	Колтовчиха авгай ч төдхөн манай нутагт үзэгдэхээ больсон билээ. 

	Маркогийн жижиг байшин бариад хоргодож байсан тэр уулыг Марко чулуу гэж нэрлэх болсон юм гэдэг.

	 

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

Автоматаар үүсгэсэн тайлбар]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


“П. БАЖОВ : НОГООЛИН ХАЙРЦАГ” номын ОРШИЛ ҮГ

	ОРШИЛ БОЛГОХ НЬ

	Нүдний хараа үл гүйцэм өргөн уудам Орос нутгийн дундуур Уралын нуруу урагш хойшоо хөндөлцөн тогтсон байх бөгөөд энэ бол хөрсөн дороо алт мөнгө, элдэв зүйл эрдэнийн чулуу, зэс, чулуун нүүрс, гантиг, ногоолин бүхий цуунд гарсан, нэг үгээр хэлбэл Оросын хүнд аж үйлдвэр, оросын төмөрлөгийн үйлдвэрийн өлгий болсон газар билээ.

	Уралын уулын үйлдвэрийн уран дархны гэрт, ирээдүйд их зохиолч болох хувьтай Павел Петрович Бажов төржээ. Павел Петровичийн эцэг нь ч, өвөг эцэг нь ч, элэнц эцэг нь ч цөмөөрөө Сысертийн зэс хайлах үйлдвэрт үе дамжин ажилласаар ирсэн байжээ. Ийнхүү Павел Петрович Бажов бага насаа уулын үйлдвэрийн ажилчдын дунд өнгөрүүлж, настан буурлуудын яриа хөөрөөнөөс Уралын уулын ажилчдын зан заншил, ёс суртахуун, нөр их хөдөлмөр, нарийн ухаан, авьяас билгийн тухай ихийг мэдэж, уулынхны үлгэр домгийг бахдан сонссон нь «Ногоолин хайрцаг» хэмээх алдарт зохиолыг бүтээхэд хүргэжээ.

	«Ногоолин хайрцаг» бол Павел Петрович 1936 онд эхлээд 1950 оны шувтарга хүртэл буюу насныхаа эцсийг хүртэл туурвисан зохиол нь юм. Ард түмний бүтээлч хүчин шахагдашгүйг, орос хүмүүсийн ямар ч бэрхшээлийг даван туулдаг хатуу бат ёс суртахууныг уудлан үзүүлсэн энэ зохиол 1939 онд анх хэвлэгдээд 1950 оны сүүлч болтол шинэ шинэ үлгэр, домгоор баяжсаар ирсэн байна.

	Павел Петрович Бажов чухамхүү энэ номоороо алдаршиж, Төрийн шагнал хүртэн, 1944 онд Лениний одонгоор шагнуулжээ.

	«Ногоолин хайрцаг» гэдэг номын ач холбогдол гэвэл оросын ажилчин ангийн уудам сайхан сэтгэл, саруул ухаан, сэтгэлийн тэнхээ, амьдралын аливаа шалгалтыг давах хатан тэвчээрийг яруу тодорхойгоор үзүүлсэнд оршино. Бажовын өгүүлсэн үлгэрүүд нь ажилчин хүний сийрэг бодол, уран гар, юуг ч бүтээх чадвар, аяндаа уран бүтээл болон хувирдаг эгэл хөдөлмөрийг бахдан дуулжээ. «Ногоолин хайрцгийн» гол сэдэв нь уран чадвар, зол жаргал, хүний эрхэм чанар мөн.

	Манай уншигчид П. П. Бажовын эл бүтээлийг уншсанаараа Зөвлөлтийн утга зохиолын нэгэн шилдэг төлөөлөгчийн бүтээлтэй танилцаж, ард олны дунд ам дамжин уламжлагдсаар ирсэн үлгэр домог нь эрхбиш нэгийг өгүүлсэн утга учиртай байдгийг анхааран, түүхэн баримт сэлтийг түшиглэн давхар баяжуулбал гайхамшигтай сайхан зохиол бүтээл болдгийг мэдэж авахын зэрэгцээ газар орон, байгаль орчноо танин мэдэх, арвижуулан хамгаалах, зүй зохистой ашиглаж болдгийн үлгэр жишээг үзэх болно.

